
СКООП - регионална структура за поддршка и мрежа за истражувачко новинарство

Статут

Членовите на регионалниот комитет на СКООП, Данската асоцијација на истражувачки новинари (ФУЈ) и Меѓународната поддршка за медиумите (ИМС) потписници на овој документ, ја потврдуваат:

· Важноста на истражувакото новинарство во зајакнувањето на улогата на медиумите како независен надзор врз постапките на владите и групите од интерес со стекнати права

· Нивната волја и ангажирање во промоција и спроведување на истражувачко новинарство

· Нивната заложба за највисоки професионални и етички стандарди во полето на новинарството

· Нивната верба во соработката и вмрежувањето меѓу новинарите како начин да се зајакне и подобри улогата на медиумите

Се согласија за следново:

Дел I

Цели и домен на активности

Член 1

Цели

Целта на СКООП е преку истражувачко новинарство да им овозможи на медиумите да дејствуваат како ефективен надзор врз постапките на владите и групите од интерес со стекнати права и да ги подобри новинарската пракса и стандарди.

Член 2

Домен на активности

Главните области на активностите на СКООП се:

1. Поддршка за специфичните истражувања на случаи. Поддршката на специфичните истражувања може да биде покривање на трошоци за персоналот, пат и сместување, пристап до материјалот, стручна обука, национално и меѓународно вмрежување, правно скенирање итн.

2. Зајакнување на структурата за поддршка и национално и меѓународно вмрежување.

Дел II

Внатрешна организација и функционирање на СКООП

Член 3

Регионален комитет

1. Регионалниот комитет е составен од еден национален координатор од секоја од вклучените држави. Меѓу вклучените држави до декември 2005 година се вбројуваат: Бугарија, Украина, Романија, Србија и Црна Гора, Хрватска и Босна и Херцеговина. Белорусија е вклучена, но нема свој национален координатор во регионалниот комитет, па координаторот од Украина ќе ја покрива Белорусија. Донесена е одлука да се вклучат Албанија, Македонија и Молдавија. Претставниците од ФУЈ и ИМС учествуваат како набљудувачи.

2. Сегашните претставници во регионалниот комитет се назначени од ФУЈ.

3. Кога се вклучуваат нови држави, ФУЈ треба да достави предлог кандидат за национален координатор и претставник во регионалниот комитет, но конечната одлука мора да биде одобрена од мнозинството во регионалниот комитет.

4. Доколку националниот координатор сака да излезе од регионалниот комитет и да биде заменет, ФУЈ во соработка со регионалниот комитет предлага нов кандидат. Конечната согласност мора да ја даде мнозинството на регионалниот комитет.

5. Доколу треба да бидат вклучени нови држави, мора да постои согласност од мнозинството на регионалниот комитет и ФУЈ. Исто така, распределбата на буџетот за новите држави мора да биде во договор со донаторот кој ги распределува средствата.

6. Улогата на регионалниот комитет е да врши надзор врз активностите и да го развива СКООП проектот, како и да донесува одлуки околу темите за истражување и спроведување нови активности.

7. Да скенира и одобрува меѓунационални истражувања.

8. Да идентификува можности за долгорочна одржливост на активностите.

9. Регионалниот комитет треба да биде информиран за целокупниот буџет и акциските планови. 
Член 4

Улога и обврски на националните координатори

(Специфичната задача и одговорности на националните координатори во однос на специфичните истражувања се регулирани во нивните договори за одредени истражувања)

1. Да ги информира и вклучи новинарите од секоја од државите каде СКООП е активен. Ова подразбира непристрасен и отворен проток на информации, односно да не се фаворизираат одредени групи на новинари.

2. Да се скенираат приказните (сториите) од нивните држави. (Меѓутоа, постои можност новинарите да се пријавуваат директно до ФУЈ доколку заради чувствителноста на истражувањето сакаат само ограничен број на луѓе да знаат за нивното истражување, или доколку немаат доверба во националниот координатор. Во овој случај, ФУЈ секако мора да се консултира со националниот координатор, но без да ги открива содржината и деталите на приказната или името на апликантот и предвиденото објавување.) Скенирањето на приказните вклучува: оценка на идејата за истражување, биографијата на новинарот (CV), проверка и потврда на можноста за објавување.

3. Да ги обучува и поддржува новинарите кои ги спроведуваат истражувањата, освен ако новинарот кој бара поддршка не сака да биде во директен контакт со ФУЈ. (ПОГЛЕДНЕТЕ ГИ ПРЕТХОДНИТЕ ЗАБЕЛЕШКИ ПОВРЗАНИ СО ОВА ПРАШАЊЕ)

4. Да испраќа релевантен материјал за веб страницата.

5. Да ги затвора и поднесува извештаи за направените истражувања. Ова, исто така, вклучува собирање на сите сметки и нивно испраќање до ФУЈ.

Член 5

Улога и одговорности на ФУЈ

1. Поделбата на работата меѓу ИМС и ФУИ е регулирана со меморандум на разбирање.

2. ФУЈ има целосна одговорност за истражувањата.

3. Да планира и организира состаноци на регионалниот комитет.

4. Да го информира регионалниот комитет за сите релевантни прашања.

5. Да испраќа преглед на одобрените стории до регионалниот комитет секои шест месеци.

6. Да скенира и одобрува истражувања кои ќе добијат поддршка од СКООП

7. Да испраќа извештаи до донаторот/поголемите надворешни партнери

8. ФУЈ свикува состаноци на регионалниот комитет и е одговорен за дневниот ред и записниците од состаноците, доколку не се одлучи поинаку. Во записниците јасно ќе бидат запишани сите одлуки и потребните последователни активности.

Член 6
Одговорности на ИМС

1. ИМС е носител на договорот кон Министерството за надворешни работи на Данска и со тоа ја сноси целосната одговорност за програмата.

2. ИМС е целосно одговорен за финансиите, и исплатата кон партнерите.

3. ИМС е одговорен за мониторинг и поднесување извештаи до Министерството за надворешни работи на Данска.

4. ИМС е во контакт со ФУЈ и регионалниот комитет околу стратешкиот развој на програмата.

Член 7
Процедура за одобрување на активностите
 СКООП не е поврзан со специфични институции или медиуми, но е отворен за пријави од сите новинари со добри идеи за истражувања.

Национални истражувања:

Пријавите се испраќаат до ФУЈ и националниот координатор во одредена држава. Меѓутоа, доколку новинарот кој се пријавува, а заради чувствителноста на истражувањето сака идејата за истражувањето да им биде позната само на ограничен број луѓе, пријавата може да биде испратена директно до ФУЈ. Пред одобрувањето, ФУЈ е обврзан да се консултира со друг национален координатор, кој ќе ја почитува доверливоста на пријавата. (ПОГЛЕДНЕТЕ ГИ ПРЕТХОДНИТЕ ЗАБЕЛЕШКИ ПОВРЗАНИ СО ОВА ПРАШАЊЕ)

Меѓунационални истражувања:

Сите меѓунационални истражувања мора да бидат одобрени од данската управна група по препорака од регионалниот комитет. Консултациите за меѓунационалните приказни ќе се вршат преку електронска пошта, во која јасно ќе се стави до знаење дека праќањето на е-пораки се дел од процесот на одлучување. Ќе се користи постапката на премолчено одобрување, што значи дека доколку не се испрати одговор до ФУЈ, тоа ќе се смета како одобрување.

Дел III

Промена на статусот

Член 8

Статусот може да се измени со консензус од регионалниот комитет, ФУЈ и ИМС.
Дел IV

Финансирање на мрежните активности

Член 9

Активностите од СКООП проектот во моментов главно се финансираат од Министерството за надворешни работи на Данска, со мал придонес од Институтот отворено општество и данскиот Карслберг Фонд. Специфични договори поврзани со идното финансирање ќе бидат склучени кога ќе биде потребно.

Дел V

Други прашања

Член 10

Не е посебен правен субјект

Мрежата на СКООП не е посебен правен субјект. Мрежата функционира на флексибилен начин преку конкретни активности. Нема независни права и правни одговорности. ФУЈ и ИМС се правни субјекти и затоа се потписници на договорите итн.

